
ĠUSTIFIKAZZJONI

Dan l-abbozz ta’ opinjoni jieħu bħala l-punt ta’ referenza tiegħu l-abbozz preliminari tal-baġit 
(APB) għas-sena finanzjarja 2008 ppubblikat mill-Kummissjoni fit-2 ta’ Mejju 2007. Huwa 
biss fit-13 ta’ Lulju 2007 li l-Kunsill se jadotta l-abbozz tal-baġit (AB) ta’ l-2007 li imbagħad 
se jiġi mgħoddi lill-Parlament.

Rimarki ġenerali

L-abbozz preliminari tal-baġit  (APB) għall-2008 huwa t-tieni wieħed mill-Qafas Finanzjarju 
2007-2013, għalhekk huwa baġit ta’ konsolidazzjoni u ta’ implimentazzjoni kkontinwata. L-
istruttura, fil-parti l-kbira tagħha, baqgħet kif kienet sa mill-baġit ta' l-2007.

L-ogħla limitu għall-pagamenti ta’ l-2008 ta’ EUR 129 481 miljun jammonta għal 1.04 % tad-
dħul gross nazzjonali (GNI). L-APB 2008 jħalli marġini kbir enormi ta’ EUR 8 214-il miljun 
għall-approprjazzjonijiet tal-pagamenti. Ir-rapporteur għal opinjoni tiegħek jitlob li jkun 
hemm livell ogħla ta’ pagamenti fil-baġit ta’ l-2008. Hemm fejn wieħed jimmanuvra biex 
tkun appoġġjata l-modernizzazzjoni ta’ l-ekonomija Ewropea mingħajr ma’ jitnaqqas il-baġit 
ta' politiki Ewropej oħra li huma l-aktar meħtieġa.

Ir-rapporteur għal opinjoni tiegħek jilqa’ b’sodisfazzjon it-titjib fiċ-ċarezza tal-preżentazzjoni, 
il-konċentrament akbar fuq l-objettivi u l-miżuri għal riżultati. Id-dikjarazzjonijiet ta’ l-
approċċ ta’ bbaġitjar ibbażat fuq l-attivitajiet jipprovdu għodda utli sabiex jiġi evalwat sa 
liema punt kull DĠ tal-Kummissjoni qed jimmira li jwassal riżultati permezz ta’ l-
allokazzjoni tiegħu ta’ riżorsi baġitarji u riżorsi umani. 

Dwar kwistjonijiet ta’ l-ECON fl-APB

Ir-rapporteur għal opinjoni tiegħek għandu fehma pożittiva tax-xejra fl-approprjazzjonijiet li 
għandhom x’jaqsmu ma’ l-Aġenda ta’ Liżbona peress li:

 L-impenji għall-Kompetittività għat-Tkabbir u x-Xogħol (sottotitolu 1a) jiżdiedu         
b’ 9.6  % jew EUR 10 270.4 miljun, li jħalli marġini ta’ EUR 76.6 miljun. Il-pagamenti 
wkoll jiżdiedu b’35.4 % għal EUR 9 538.7 miljun. 

Madanakollu, f’dak li hu baġit għadna 'l bogħod milli nlaħħqu ma' dak kollu li ħalliena 
nistennew li jseħħ is-Seba' Programm ta’ Qafas għar-Riċerka u l-Iżvilupp Teknoloġiku li se 
jkun jopera b’mod sħiħ fl-2008 u għadna rridu nsibu l-pakkett finanzjarju adattat li jkun 
jagħmilha possibbli li jinħoloq Istitut Ewropew tat-Teknoloġija fl-2010 fi ħdan il-
Programm ta’ Kompetittività u Innovazzjoni (CIP) jekk irridu li dan nagħmluh realtà.

 Għall-Koeżjoni għat-Tkabbir u x-Xogħol (sottotitolu 1b) l-impenji huma stabbiliti għall-
ammont ta’ EUR 46 877.9 miljun, li hija żjieda ta’ 3.1 % fuq l-2007. Il-pagamenti wkoll 
jiżdiedu, b’7.5 %, għal EUR 40 622.7 miljun. 

Ir-rapporteur għal opinjoni tiegħek jappoġġja l-isforzi kollha biex ikun żgurat li t-tnax-il 
Stat Membru ġdid jista’ jserraħ fuq somom suffiċjenti permezz tal-fondi strutturali biex 



PE 390.632v02-00 4/8 AD\684030MT.doc

MT

jissaħħaħ il-potenzjal tagħhom għat-tkabbir, il-ħolqien ta’ l-impjiegi u l-kwalità ta’ l-
infrastrutturi tagħhom.

Ir-rapporteur għal-opinjoni tiegħek jissottolinja kemm hu importanti li l-pagamenti kollha 
jitqassmu meta jkun il-waqt.

Il-baġit huwa organizzat skond oqsma tal-politika, li min-naħa tagħhom huma suddiviżi 
f’titoli u attivitajiet. Għalhekk, dawn l-impenji huma mqassma bejn 32 titolu, li fil-biċċa l-
kbira tagħhom ma jaqgħux fil-kompetenza esklussiva ta’ l-ECON imma xi wħud minnhom 
jikkontribwixxu għall-implimentazzjoni ta’ l-Aġenda ta’ Liżbona: Affarijiet Ekonomiċi u 
Finanzjarji (Titolu 01), L-Intrapriża (Titolu 02), Il-Kompetizzjoni (Titolu 03), It-Tassazzjoni u 
l-Unjoni Doganali (Titolu 14), Il-Ġlieda Kontra l-Frodi (Titolu 24) u L-Istatistika (Titolu 29). 
Dawn it-titoli huma jerġa’ maqsumin f’xi 230 attività.

Filwaqt li t-tkabbir fl-approprjazzjonijiet qed jimxi fid-direzzjoni t-tajba, it-tkabbir tagħhom 
għall-oqsma ta’ l-attivitajiet, f’xi każijiet, m’huwiex biżżejjed biex jagħti kontribut effettiv 
għall-ħolqien ta’ l-impjiegi u t-tkabbir, kif muri hawn isfel:

Dwar it-Titolu 1: Affarijiet Ekonomiċi u Finanzjarji

Ir-rapporteur għal opinjoni tiegħek iqis bħala fatt pożittiv iż-żjieda fir-riżorsi umani fir-
rigward tan-nefqa amministrattiva tal-qasam tal-politika ta’ l-Affarijiet Ekonomiċi u 
Finanzjarji (intestatura tal-baġit 01 01).

Fir-rigward ta’ l-Unjoni Ekonomika u Monetarja (intestatura tal-baġit 01 02), ir-rapporteur 
għal opinjoni tiegħek jidhirlu li jeħtieġ li jkun hemm aktar riżorsi għall-analiżi tal-prestazzjoni 
ekonomika komparattiva ta’ l-Istati Membri ta’ l-UE, l-intestatura tal-baġit 01 02 02 dwar il-
koordinament ta’ l-unjoni ekonomika u monetarja, b’żjieda ta’ 0.5 %, tidher b’mod ċar li hija 
insuffiċjenti.

Ir-rapporteur għal opinjoni tiegħek jidhirlu wkoll li għandu jsir aktar fir-rigward tal-PRINCE 
(il-Programm ta’ informazzjoni għaċ-ċittadin Ewropew) - Il-Komunikazzjoni dwar l-Unjoni 
Ekonomika u Monetarja, inkluża l-Ewro (intestatura tal-baġit 01 02 04). Servejs li saru dan l-
aħħar urew li l-appoġġ għall-Euro miċ-ċittadini fiz-zona ta' l-Euro naqas b’mod drammatiku 
mill-2002 ‘l hawn; hemm il-ħtieġa ta’ politika ta’ komunikazzjoni aktar proattiva. Huwa 
kruċjali li nkunu nistgħu nikkomunikaw liċ-ċittadini l-benefiċċji li jġib l-Euro għall-ħajja 
tagħhom u għall-ekonomija ta’ l-UE. Iż-żjieda ta’ EUR 0.7 miljun tmur għall-Kampanja dwar 
l-10 snin ta’ l-EMU iżda tħalli fuq l-istess livell l-Implimentazzjoni tal-Ftehimiet ta’ Sħubija 
(2.1 miljuni), l-organizzazzjoni ta’ konferenzi maġġuri, seminars, wirjiet u stands (2.1 
miljuni) u l-produzzjoni, it-tqassim u l-forniment ta’ materjal promozzjonali u l-iżvilupp ta' 
websajts, il-migrazzjoni u l-manutensjoni. 

Madanakollu, l-isforzi għall-komunikazzjoni m’għandhomx jiġu msaħħa biss lejn iċ-ċittadini 
fiz-zona ta’ l-Euro; hemm il-ħtieġa wkoll li jiġu msaħħa l-informazzjoni u l-komunikazzjoni 
lejn iċ-ċittadini li jinsabu barra z-zona ta’ l-Euro kif ukoll barra l-UE. Għalhekk, ir-rapporteur 
għal opinjoni tiegħek jilqa’ b’sodisfazzjon iż-żjieda ta' 58.1 % ta' l-intestatura tal-baġit 01 03, 
Ekonomija u Affarijiet Finanzjarji Internazzjonali.

Filwaqt li l-Unjoni Ewropea ddeċidiet li tirrekjiedi mill-kumpaniji elenkati li japplikaw 
standards internazzjonali ta’ kontabilità għad-dikjarazzjonijiet finanzjarji kkonsolidati 
tagħhom, huwa rrikonoxxut li hemm ħtieġa urġenti li tiġi ammeljorata l-governanza tal-
Fondazzjoni tal-Kumitat ta’ l-Istandards Internazzjonali tal-Kontabilità (IASCF), inkluż il-
Bord ta’ l-Istandards Internazzjonali tal-Kontabilità (IASB). Barra minn hekk, l-istandards 
internazzjonali tal-kontabilità kulma jmur qed isiru aktar importanti fuq livell globali. Fuq 
sfond bħal dan, huwa essenzjali li l-Kummissjoni twarrab riżorsi finanzjarji suffiċjenti li 
jippermettu lill-UE tagħmel kontribut finanzjarju għall-istipular ta’ standards internazzjonali 
tal-kontabilità fl-interess ta’ l-Unjoni Ewropea.

Fir-rigward ta’ Operazzjonijiet u Strumenti Finanzjarji (intestatura tal-baġit 01 04), ir-
rapporteur għal opinjoni tiegħek jissottolinja l-ħtieġa li jkomplu jiġu assigurati l-mezzi għall-
immaniġġjar ta’ l-attivitajiet tat-teħed u ta’ l-għoti ta’ self tal-Komunità, l-immaniġġjar mit-
teżor ta’ riżorsi li huma barra l-baġit u l-provvediment ta’ pariri dwar kapital, swieq u 
strumenti finanzjarji għall-SMEs u dwar relazzjonijiet istituzzjonali u ta’ politika mal-Bank 
Ewropew għall-Investiment.

Dwar it-Titolu 2: L-Intrapriża

Fir-rigward tan-nefqa amministrattiva ta' L-Intrapriża (intestatura tal-baġit 02 01), b’mod 
partikulari l-Istandardizzazzjoni u l-Approssimazzjoni tal-Leġiżlazzjoni - Infiq fl-
Immaniġġjar Amministrattiv (intestatura tal-baġit 02 01 04 02), huwa diffiċli tara r-raġuni li 
tiġġustifika t-tnaqqis tal-baġit annwali minn EUR 0.500 miljun għal EUR 0.300 miljun biss 
għal din is-sena fl-FFP 2007-2013.

Ir-rapporteur għal opinjoni hu tal-fehma li żjieda ta’ 2.55 % fl-impenji lejn il-Kompetittività, 
il-Politika Industrijali, l-Innovazzjoni u l-Imprenditorija (intestatura tal-baġit 02 02) tidher li 
hi żgħira wisq għal kapitolu hekk wiesa’ u importanti, b’mod partikolari fir-rigward ta’ l-
SMEs. Huwa importanti li jkun żgurat li l-proġetti pilota kollha li jirrigwardaw l-SMEs u li 
ġew konklużi b’riżultat pożittiv jiġu segwiti mill-azzjoni preparatorja korretta. 

Dwar it-Titolu 3: Il-Kompetizzjoni

Ir-rapporteur għal opinjoni tiegħek jilqa’ b’sodisfazzjon iż-żjieda fin-numru ta’ staff taħt in-
nefqa amministrattiva tal-Qasam tal-Politika tal-Kompetizzjoni (intestatura tal-baġit 03 01) 
bħala rispons għad-domanda akbar għal riżorsi umani biex jittrattaw kwistjonijiet dejjem aktar 
numerużi u kumplessi dwar il-kompetizzjoni.

Dwar it-Titolu 14: It-Tassazzjoni u l-Unjoni Doganali

Fir-rigward tal-Politika tat-Tassazzjoni (intestatura tal-baġit 14 05) u, b’mod partikolari, Id-
Dwana 2013 (intestatura tal-baġit 14 04 02) u l-Fiscalis 2013 (intestatura tal-baġit 14 05 03), 
ir-rapporteur għal opinjoni tiegħek jissottolinja l-importanza u l-valur miżjud ta’ programmi 
bħal dawn u jidhirlu li huwa essenzjali li jkun żgurat finanzjament biżżejjed għall-attivitajiet 
taħt programmi bħal dawn. 

Dwar it-Titolu 24: Il-Ġlieda Kontra l-Frodi

Ir-rapporteur għal opinjoni tiegħek jilqa’ b’sodisfazzjoni l-appoġġ baġitarju miżjud biex ikunu 
mħarsa l-interessi finanzjarji ta’ l-Unjoni Ewropea kontra l-frodi u l-korruzzjoni, b’mod 
partikolari għall-iżvilupp u ż-żamma tas-Sistema ta’ Informazzjoni ta’ Kontra l-Frodi (AFIS) 
(intestatura tal-baġit 24 02 03). Jinnota, madanankollu, li m’hemm l-ebda żjieda ta’ xejn 
għall-Programm ‘Pericles’ (intestatura tal-baġit 24 02 02).

Dwar it-Titolu 29: L-Istatisitika

Sabiex tiġi mtejba l-kwalità ta’ l-istatistika Ewropea, ir-rapporteur għal opinjoni tiegħek hu 
tal-fehma li ż-żjieda ta’ 4.42 % fil-baġit ta’ kompromess għal dan il-qasam hija waħda 
insuffiċjenti. 

SUĠĠERIMENTI

Il-Kumitat għall-Affarijiet Ekonomiċi u Monetarji jistieden lill-Kumitat għall-Baġit, bħala l-
kumitat responsabbli, sabiex jinkorpora s-suġġerimenti li ġejjin fil-mozzjoni għal riżoluzzjoni 
li se jadotta:

1. Jitlob li jkun hemm livell ogħla ta’ pagamenti fil-baġit ta’ l-2008 milli kien previst mill-
Kummissjoni fl-ABP, sabiex ikun konformi mal-prijoritajiet politiċi tal-Parlament 
b’enfasi fuq “baġit għal riżultati”;

2. Jitlob li jkun hemm aktar riżorsi għall-analiżi komparattiva tal-prestazzjoni ekonomika 
ta’ l-Istati Membri ta’ l-UE, bħala ħaġa essenzjali biex wieħed jifhem il-funzjonament ta’ 
l-ekonomija ta’ l-UE u l-punti dgħajfa li jridu jiġu indirizzati; 

3. Jisħaq li r-riżorsi finanzjarji għall-komunikazzjoni esterna dwar l-Euro u l-EMU jridu 
jiġu msaħħa, b’mod partikulari fir-rigward ta’ l-għaxar anniversarju ta’ l-Euro; iż-żjieda 
ta’ 10% fl-impenji għall-PRINCE sa l-ammont ta' EUR 7.7 miljuni prevista fl-ABP 2008 
tista' ma tkunx biżżejjed;

4. Itenni li jridu jitwarrbu fondi biżżejjed għal kontribut finanzjarju għall-istipular ta’ 
standards internazzjonali tal-kontabilità, b'mod partikolari għall-Fondazzjoni tal-Kumitat 
ta’ l-Istandards Internazzjonali tal-Kontabilità, inkluż il-Bord ta’ l-Istandards 
Internazzjonali tal-Kontabilità, sabiex isir kontribut lejn governanza mtejba ta’ l-
IASCF/IASB fl-interessi ta’ l-UE;

5. Jilqa’ b’sodisfazzjoni is-sottoskrizzjoni ta’ ishma ġodda tal-Fond Ewropew għall-
Investiment li jilħqu s-somma ta’ EUR 100 miljun mill-2007 sa l-2010 bir-rata ta’ EUR 
25 miljun fis-sena għaliex il-kapital addizzjonali għall-Fond Ewropew għall-Investiment 
se jikkontribwixxi b’mod pożittiv biex jintaħqu l-objettivi ta’ l-Istrateġija ta’ Liżbona; 

6. Japprova l-appoġġ baġitarju miżjud biex tkun żviluppata u miżmuma s-Sistema ta' 
Informazzjoni ta' Kontra l-Frodi; jinnota, madanakollu, li m’hemm l-ebda żjieda ta’ xejn 
għall-Programm 'Pericles’, li huwa essenzjali għat-taħriġ, l-iskambju u l-għajnuna għall-
ħarsien ta’ l-Euro kontra l-kontrafazzjoni;

7. Jitlob li jsir sforz baġitarju akbar biex tiġi mtejba l-kwalità ta' l-istatistika Ewropea, 
peress li huwa biss bi statistika tajba li l-Istituzzjonijiet Ewropej u l-gvernijiet ta’ l-Istati 
Membri se jkunu jistgħu jimplimentaw, jimmoniterjaw u jevalwaw il-politiki tal-
Komunità;

8. Ir-rapporteur għal opinjoni tiegħek jilqa’ b’sodisfazzjon iż-żjieda fin-numru ta’ staff taħt 
in-nefqa amministrattiva tal-Qasam tal-Politika tal-Kompetizzjoni (intestatura tal-baġit 03 
01) bħala rispons għad-domanda akbar għal riżorsi umani biex jittrattaw kwistjonijiet 
dejjem aktar numerużi u kumplessi dwar il-kompetizzjoni.

